
 

 
 
Pââjaskaggõõttmõš pohtt räämm 
 
Šuurmõs kriistlaž prääʹzniǩ eeʹjjpeeiʹvid liâ vieʹttjam juʹn kolmmân eeʹǩǩen pannvuâkksain jeälain. Kristõs 
pââjaskaggõõttâm rämmšaz prääʹzniǩ liâ sǩeuʹnnjääm maaiʹlm, Euroopp da Lääʹddjânnam vueʹjj vueʹššen 
pandemia kõõskâst da mâŋŋa vääin õtkksest.   
 
Tååʹsǩ poddân še kriistlaž ceerkav saakk lij čiõlgg. Tõt kollai: Rämmšeʹǩed! Evaŋǧeʹlium čuõvat miʹjjid ååsk, 
što tååʹsǩest lij raaj. Ođđ jieʹllem Isõs Kristõsõõzzâst vuâitt looppâst tååʹsǩid.   
 
Tän eeʹjjpeeiʹv evaŋǧeʹliumteʹkstt loʹǩǩe Johannes evaŋǧeʹliumâst. Nuuʹbb eeʹjjpeeiʹv teʹksttpuåtklmest 
jiijjan vuâmmšõs ǩiddââvv Magdala Maria nelljen sänna: “Mon leäm vuäinnam Heärr!”  (Joh. 20:18) Magdala 
Maria, õhtt Isõõzz ââldmõs seuʹrrjeeʹjin, lij Johannes evaŋǧeʹliumâst vuõssmõs pââjaskaggõõttmõõžž 
tuõđšteei.    
  
“Mon leäm vuäinnam Heärr!” Täk liâ Vuâsppåʹd eettmõõžžâst tuõđšteei sääʹn. Tõk mainste Vuâsppåʹd 
eettmõõžžâst čuõvvâdvuõđstes. Evaŋǧeʹliumin Isõs õčndââtt Vuâsppåʹd Päʹrnnen måttmin 
vaʹstteemnallšem teivvmõõžžin: joullmainnsin, Isõõzz risttõõttâm poodd, Čuõvvnemvääʹrest Mooses da 
Eliain de pââjaskaggõõttâm tueʹlää da tõn puõʹtti pooddin Kristõs âlmma mõõnnâm räjja. 
 
Määŋgain paaiʹǩin kovvee tõn, mäʹhtt rämm da älšmõõvvmõš seuʹrrje täid ǩiččlâsttmõõžžid. Rämm vääʹldi 
lokkuuʹsi tuâgga nårrjam mättʼtempäärnaid. Peâttar leäi äʹlššânji raajjmen kuäʹđid Čuõvvnemvääʹrest. 
Aʹŋǧǧel iʹlmmti šuurâst räämmast sauʒʒpeâmmjid. 
 
Tõn rammu täättam tuu kåččad. Vuâsppåʹd tätt lij, što rämmšõõđčim . Rämmšeʹǩed pâi Heärrast! Päkk Ǩeʹrjj 
filippniiʹǩǩid (Fil. 4:4). Nuʹtt jiânnai ǥu jieʹllma čäʹǩǩe vaiggâdvuõđ da mueʹǩǩ, lij meeʹst lååʹpp še rämmšed 
räämm poddân. Kristõs lij pââjaskaggõõttâm, rämmšeʹǩed! 

